Նոյեմբերի ֆլեշմոբի խնդիրների լուծումներ

Երկրորդ մակարդակ

1. Տասը լիտր աղաջուր պատրաստելու համար անհրաժեշտ է կես կիլոգրամ աղ։ Սովորողները թթուդրիկին որքա՞ն աղ պետք է օգտագործեն ութ ու կես լիտր աղաջուր պատրաստելու համար: 

Քանի որ տասը լիտր աղաջուր պատրաստելու համար անհրաժեշտ է կես կիլոգրամ կամ որ նույնն է 500 գ աղ, ապա 1 լիտր աղաջուր պատրաստելու համար անհրաժեշտ կլինի 500։10=50 գ աղ, իսկ կես լիտրի համար համապատասխանաբար 50։2=25 գ աղ։ Այսպիսով՝ ութ ու կես լիտր աղաջուր պատրաստելու համար մեզ անհրաժեշտ կլինի 8*50+25=400+25=425 գ աղ։

Ելենա Օհանյան

1-ին եղանակ․
Նախ սովորողների հետ կվերհիշենք  զանգվածի չափման միավորները։

Քանի որ 1 կգ=1000 գ, ուստի կես կիլոգրամը 1000։2=500 (գ) է։

Քանի որ 10 լիտր աղաջուր պատրաստելու համար անհրաժեշտ է 500 գրամ աղ, ուստի 1 լիտր աղաջուր պատրաստելու համար անհրաժեշտ է 500։10=50 (գ) աղ։

Քանի որ 1 լիտր աղաջուր պատրաստելու համար անհրաժեշտ է 500։10=50 (գ) աղ, ուստի  կես լիտր աղաջուր պատրաստելու համար անհրաժեշտ է  50։2=25 (գ) աղ:

Այսպիսով՝ ութ ու կես լիտր աղաջուր պատրաստելու համար անհրաժեշտ է՝

8·50+25=425 (գ) աղ:

2-րդ եղանակ․
Քանի որ 1 կգ=1000 գ, ուստի կես կիլոգրամը 1000։2=500 (գ) է։  

Քանի որ 10 լիտր աղաջուր պատրաստելու համար անհրաժեշտ է 500 գրամ աղ, ուստի 1 լիտր աղաջուր պատրաստելու համար անհրաժեշտ է 500։10=50 (գ) աղ, իսկ 8 լիտր աղաջուր պատրաստելու համար անհրաժեշտ է անհրաժեշտ է 8·50=400(գ) աղ:

Քանի որ 1 լիտր աղաջուր պատրաստելու համար անհրաժեշտ է 500։10=50 (գ) աղ, ուստի  կես լիտր աղաջուր պատրաստելու համար անհրաժեշտ է  50։2=25 (գ) աղ:
Այսպիսով՝ ութ ու կես լիտր աղաջուր պատրաստելու համար անհրաժեշտ է՝ 400+25=425 (գ) աղ: 
Գրետա Բակունց

Պատասխան՝ 425գ:
                       

2. Գտնելով օրինաչափությունը, լրացրու՛ բաց թողնված թիվը՝ 8, 18, 38, 78,___, 318 

38-18=20

78-38=40

Հաջորդ թիվը  դա 40-ի  կրկնապատիկն է՝ 80

78+80=158

Շողիկ Զեյնալյան

Խնդրում բավականին նկատելի է օրինաչափությունը։ Քանի որ բոլոր թվերը ավարտվում են 8-ով, հետևաբար դրանց տարբերությունը որևէ տասնյակ է։ Առաջին երկու թվերում 10-ն է, այնուհետև՝ ամեն նախորդի կրկնակին․10, 20, 40, 80, 160։ 4-րդ թվի դեպքում հաջորդը 80-ով մեծ է նախորդից 78 + 80 = 158:

Հասմիկ Իսրայելյան
Թվերին ուշադիր նայելիս, տեսնում ենք, որ երկրորդ թվից սկսած, յուրաքանրյուրը հավասար է իր նախորդի կրկնապատիկին գումարած 2՝

8*2+2=18, 18*2+2=38, 38*2+2=78: Հաջորդ թիվը կլինի 78*2+2=158: Մեր վարկածը ստուգենք վերջին թվի համար՝ 158*2+2=318:

Սեդա Խաչատրյան, դասվար

Պատասխան՝ 158:
3. Գտի՛ր շրջանով ծածկված թիվը:

Համոզված եմ, որ սովորողները հեշտությամբ կկռահեն, որ յուրաքանչյուր կողմի՝ աջ, ձախ, վերև, ներքև, գագաթենորւմ գրված թվերի արտադրյալը լինում է նրանց մեջտեղի թիվը: Այսպես՝ 8 x 3 = 24, 6 x 5 = 30, 5 x 8 = 40, իսկ թաքնված թիվն էլ գտնելու համար` 6 x 3 = 18:

Սմբատ Պետրոսյան

Ծածկված թիվը գտնելու համար  փորձենք հասկանալ մյուս թվերը ինչպես են գտնվում։ 

40-ը կգտնվի՝ 5x8=40

30-ը կգտնվի՝ 5x6=30

24-ը կգտնվի՝ 3x8=24

Ծածկված թիվը կլինի՝  6x3=18

Անի Միրզոյան

Պատասխան՝ 18:

4. Կ, ո, դ տառերից յուրաքանչյուրին համապատասխանում է 0-ից 9 թվանշաններից որևէ մեկը: Բացեք կողպեքը օգտվելով հետևյալ հուշումներից․ 682 թվի մեջ թվանշաններից մեկը ճիշտ է գրված և իր տեղում է (ճիշտ կարգում է), 614 թվի մեջ թվանշաններից մեկը ճիշտ է գրված, սակայն իր տեղում չէ (ճիշտ կարգում չէ), 260 թվի մեջ թվանշաններից երկուսը ճիշտ են գրված, սակայն իրենց տեղերում չեն (ճիշտ կարգերում չեն), 738 թվի մեջ ճիշտ թվանշաններ գրված չեն, 438 թվի մեջ թվանշաններից մեկը ճիշտ է գրված, և իր տեղում է (ճիշտ կարգում է): 

Խնդրի լուծման համար պետք է բոլոր պայմանները հերթով քննարկենք։ Առաջին և երկրորդ պայմաններից հետևում է, որ 6 թվանշանը պետք է բացառել, իսկ երրորդ պայմանից էլի 6 թվանշանը կբացառենք, այդտեղ կմնա 2 և 0 թվանշանները, սակայն հերթականությունները սխալ է, այսինքն 2-ը երրորդ կարգում չպետք է լինի, իսկ 0-ն առաջի  կարգում չպետք է լինի։ Քանի որ, 4-րդ պայմանում գրված է, որ ճիշտ թվանշաններ գրված չեն, 5-րդ պայմանից միանգամից բացառում ենք 3 և 8 թվանշանները, ուրեմն մնաց միայն 4 թվանշանը, մնաց դասավորենք ճիշտ հերթականությամբ։ Քանի որ 0-ն չի կարող հարյուրյակների կարգում լինել, ուրեմն երրորդ կարգում կլինի 4 թվանշանը, երկրորդ կարգում կլինի 0-ն, իսկ առաջին կարգում կլինի 2-ը։ 

Զարինե Փանյան
1) 682 – թվանշաններից մեկը ճիշտ է գրված և իր տեղում

2) 614 – թվանշաններից մեկը ճիշտ է գրված, սխալ տեղում

3) 260- 2 թվանշան ճիշտ են գրված, սխալ տեղում

4) 738 – սխալ են

5) 438 մեկը ճիշտ է գրված, իր տեղում

4) և 5) պայմաններից բացառում ենք   3 և 8 թվանշանները, արդյունքում հետևում է , որ 4 թվանշանը գրված է ճիշտ և իր տեղում է ։


1)  և 4) պայմաններից բացառում ենք 8 թվանշանը և  1)  և  2)-ից  6 թվանշանը, արդյունքում 2 թվանշանը գրված է ճիշըտ և ճիշտ կարգում է ։

3) պայմանից ունենում ենք  0 թվանշան, որը գրված է ճիշտ, բայց սխալ կարգում,սակայն հետևելով վերևում նշված արդյունքներին կունենանք՝   402 թիվը։

Լյովա Սարգսյան
Պատասխան՝ 402
5. Բերքահավաքին հավաքած դեղձը, եթե բաժանենք 2 հավասար մասի, ապա 1 դեղձ կավելանա։ Հետաքրքիրն այն է, որ եթե հավաքած դեղձերը բաժանենք 3, 4, 6 կամ 7 հավասար մասի, ապա ամեն դեպքում կավելանա ևս 1 դեղձ։ Հինգ հավասար մասի բաժանելու դեպքում ոչ մի դեղձ չի ավելանա։ Բերքահավաքին ամենաքիչը քանի՞ դեղձ հավաքեցին։ 

Խնդիրը լուծելու համար նախ վերլուծենք այն, որի արդյունքում պարզ կդառնա, որ դեղձերի քանակը նկարագրող թիվը 5-ի բազմապատիկ է (Հինգ հավասար մասի բաժանելու դեպքում ոչ մի դեղձ չի ավելանա), մյուս կողմից՝ թիվը 2-ի, 3-ի, 4-ի, 6-ի և 7-ի բաժանվելիս մնում է 1 մնացորդ (….բաժանենք 2 հավասար մասի, ապա 1 դեղձ կավելանա։ Հետաքրքիրն այն է, որ եթե հավաքած դեղձերը բաժանենք 3, 4, 6 կամ 7 հավասար մասի, ապա ամեն դեպքում կավելանա ևս 1 դեղձ):

Այսպիսով, պարզ է դառնում, որ թիվը պետք է փնտրել 5-ին բազմապատիկ կենտ թվերի մեջ, որոնք բազմապատիկ չեն 2-ին, 3-ին, 4-ին, 6-ին և 7-ին, և վերջիններիս բաժանելիս՝ ստացվելու է 1 մնացորդ,ու այդ թիվը պետք է լինի փոքրագույնը։

Այդպիսի թվեր են՝ 5*5=25; 5*9=45; 5*11=55; 5*13=65; 5*15=75; 5*17=85; …: Փորձելով հերթով բոլոր այս թվերը՝ կգտնենք ամենափոքր թիվը, որը բավարարում է վերը նշված պայմաններին․ այն է՝ 85:

Լուսինե Ներսեսյան

Քանի որ բերքը 5 մասի բաժանելուց ոչ մի դեղձ չի ավելանում, նշանակում է դեղձերի քանակը 5-ի բազմապատիկ է, այսինքն թիվը վերջանում է 0-ով կամ 5-ով: Նշված է նաև, որ 2 մասի բաժանելուց 1 դեղձ կավելանա, որը հուշում է, որ որոնելի թիվը պիտի կենտ լինի, այսինքն դեղձերի քանակը պիտի լինի 5-ով վերջացող թիվ: Ունենք նաև տվյալ, որ 3 մասի բաժանելուց 1 դեղձ կավելանա: Դիտարկենք սկզբից 5-ով վերջացող երկնիշ թվերը: 15, 45, 75 թվերը բացառենք ,քանի որ նրանք 3 մասի բաժանելուց դեղձ չի մնա: Դիտարկենք 25-ը, այն 7-ի բաժանելուց կմնա 4 մնացորդ, բայց խնդրի պայմանի համաձայն 1 պիտի մնար: Այսինքն 25-ը չբավարարեց: Դիտարկենք 35-ը: Այն 7-ի անմնացորդ է բաժանվում: Չբավարարեց: 55-ը դիտարկենք: 7-ի բաժանելուց ,կստացվի 6 մնացորդ: Չբավարարեց: 7-ի բաժանելուց 65-ի դեպքում 2 մնացորդ կլինի, 75-ի դեպքում 5 մնացորդ: Չեն բավարարի: Դիտարկենք 85-ը: Ինչպես նկատում ենք այն 5-ի կբաժանվի, 2,3,4,6,7 –ի դեպքում էլ բաժանելուց 1 մնացորդ կստացվի: Սա նշանակում է, որ որոնելի թիվը 85-ն է:

Արշակ Մարտիրոսյան

Խնդիրը կարելի է լուծել սկսելով առաջին պայմանից՝ դեղձերը 2-ական, 3-ական, 4-ական, 6-ական, 7-ական բաժանելիս մի դեղձ ավելանում է: Կամ, եթե դեղձերի քանակը արտահայտող թիվը բաժանենք 2-ի կմնա 1 մնացորդ, 3-ի՝ էլի մեկ մնացորդ, 4-ի, 6-ի, 7-ի՝ մեկական մնացորդ: Նոր խնդիր ստացանք՝ ինչպես գտնենք այնպիսի թիվ, որ տրված թվերին բաժանելիս միշտ տա 1 մնացորդ: Սկզբում գտնենք այնպիսի թվեր, որոնք 2-ի և 3-ի բաժանելիս տալիս են մեկական մնացորդ: Այդ թվերը կլինեն 2-ի և 3-ի ընդհանուր բազմապատիկներից 1-ով մեծ թվերը՝ 2*3+1=7, 2*2*3+1=13, 3*2*3+1=19,...
Այս ձևը տարածենք խնդրում տրված թվերի համար՝ գտնենք 2, 3, 4, 6, 7 թվերի ընդհանուր բազմապատիկներից 1-ով մեծ թվերը: Այս թվերի ամենափոքր ընդհանուր բազմապատիկը կլինի 42-ը: Ուրեմն որոնելի թվերը կլինեն 42+1=43,

2*42+1=85, 3*42+1=127, ....

Հիմա դիտարկենք խնդրի մյուս պայմանը՝ դեղձերը հինգ հավասար մասի բաժանելիս ոչ մի դեղձ չի ավելանում, այսինքն՝ որոնելի թիվը 5-ի բազմապատիկ է: Ամենափոքր այդպիսի թիվը 85-ն է:

Գևորգ Հակոբյան

Պատասխան՝ 85: 

6. Յոթ հատ 9-ի և թվաբանական գործողությունների միջոցով ստացե՛ք ամենափոքր եռանիշ թիվը։ 

Քանի որ ամենափոքր եռանիշ թիվը 100 է, ուտի սովորողները կփորձեն յոթ հատ 9-ի և թվաբանական գործողությունների միջոցով  ստանալ 100։

Քանի որ 100=111-11, 
999:9=111

99:9=11, ուստի

100=111-11=999:9-99:9

Գրետա Բակունց

7. Նարնջագույն ներկ ստանալու համար պետք է իրար խառնել կարմիր և դեղին ներկերն այնպես, որ դեղինը 3 անգամ շատ լինի կարմիրից։ Ամենաշատը որքա՞ն նարնջագույն ներկ կարող ենք ստանալ, եթե ունենք 3 կգ կարմիր և 3 կգ դեղին ներկ։ 

Քանի որ ըստ խնդրի պայմանի դեղին ներկը պետք է 3 անգամ շատ լինի կարմիրից, ուստի պետք է վերցնենք 1կգ կարմիր ներկ և 3կգ դեղին ներկ։ Կստանանք 4 կգ նարնջագույն ներկ։

Շողիկ Զեյնալյան

Քանի որ պետք է իրար խառնել կարմիր և դեղին ներկերն այնպես, որ դեղինը 3 անգամ շատ լինի կարմիրից, ուրեմն դրանք պետք է խառնել  3։ 1 հարաբերությամբ, այսինքն՝ յուրաքանչյուր 3-րդ կգ դեղինից հետո խառնել ևս 1 կարմիր։ Առաջին 3 կգ դեղին ներկից հետո ավարտվում է դեղինը, որին հնարավոր է ավելացնել 1 կգ կարմիր, ընդհանուր դարձավ 4 կգ։

Հասմիկ Իսրայելյան

Պատասխան՝ 4կգ:

8. Առաջին արկղը երկրորդից 7 անգամ ծանր է, իսկ երկրորդը առաջինից 90 կգ-ով թեթև է։ Գտե՛ք առաջին արկղի զանգվածը: 

Քանի, որ առաջին արկղը ծանր է 7 անգամ, ուրեմն եթե առաջին արկղը լինի 14 կգ, երկրորդ արկղը կլինի 2 կգ: Նրանց տարբերությունը կլինի 12 կգ: Այսինքը նրանց տարբերությունը պետք է բաժանենք 6-ի, որպեսզի ստանանք թեթև արկղի զանգվածը:  Եթե առաջին ակղը մեկ միավոր է, իսկ երկրորդ արկղը 7 միավոր, նրանց տարբերությունը կլինի 6 միավոր: Այս խնդրի դեպքում էլ 90 : 6 = 15 կգ: Այսինքը երկրորդ արկղը 15 կգ է, առաջինն էլ կլինի նրանից 90 կգ-ով ավելի՝ 105 կգ:

Սմբատ Պետրոսյան

Առաջին արկղը երկրորդից 7 անգամ ծանր է, ուստի առաջին արկղը համարժեք է 7 հատ 2-րդ արկղին: Քանի որ երկրորդը առաջինից 90 կգ-ով թեթև է, ուստի 6 միանման արկղը միասին 90 կգ է: 

Երկրորդ արկղում սկզբում կլինի 15կգ՝ 90:6=15։ Առաջին արկղում կլինի 105կգ՝ 15x7=105։ 

Անի Միրզոյան

Պատասխան՝ 105կգ:

9. Չորսի բաժանվող քանի՞ եռանիշ թիվ կարող ես կազմել միայն 0, 1, 2, 5 թվանշանները օգտագործելով, եթե թվերից յուրաքանչյուրի գրառման մեջ թվանշանները չեն կարող կրկնվել։ 

Այս խնդրի լուծման համար պետք է հիշենք 4-ի բաժանելիության հայտանիշը։ 4-ի բաժանվում են այն թվերը, որոնց վերջին 2-ի թվանշանը կամ 0-ներ են կամ բաժանվում է 4-ի վրա։ Այս թվերը պետք այնպես դասավորել, որ վերջին երկու թվանշաը բաժանվի 4-ի։ Իհարկե բացառելով այն դեպքը, որ 0-ով չի կարող սկսվել թիվը։

120, 512, 520, 152

Զարինե Փանյան

Թիվը բաժանվում է 4-ի , եթե իր վերջին 2 թվանշանները զրոներ են կամ վերջին երկու թվանշանները կազմում են 4-ի բաժանվող թիվ։

Ունենք  0,1,2,5  թվանշանները։

Վերջին 2 նիշերը կարող են լինել՝ 12, 20,52։ Արդյունքում կունենանք՝ 

                       12                                  20                       52

                      512                                520                   152 


                                                            120 

Արդյունքում ունեցանք     4 թիվ։  

Լյովա Սարգսյան

Պատասխան՝ 4:
10.  Գտի՛ր 1000-ից փոքր այն բնական թվերի քանակը, որոնք 5-ի բաժանելիս մնացորդում ստացվում է 2:

Գրենք այն թվերը, որոնք 5-ի բաժանվելիս 2 մնացորդ կստացվի, և կռահենք օրինաչափությունը:   2, 7, 12 , 17, 22 ,..:. Ինչպես նկատում ենք կվերջանան այդպիսի թվերը 2-ով կամ 7-ով: Կատարենք հաշվարկ: Միանիշ թվերի դեպքում քանակը կլինի՝ 2 հատ: Երկնիշ թվերի դեպքում՝ 9x2=18: 100-ից մինչը 200 նույնպես 20 թիվ կստացվի: Նշանակում է մինչև 1000, թվերի քանակը կլինի՝ 9x20=180.: Առաջին հարյուրակինն էլ հաշվենք՝ 20+180=200թիվ:
Արշակ Մարտիրոսյան
Սկզբում գտնենք 1000-ից փոքր քանի թիվ կա, որ առանց մնացորդ բաժանվում է 5-ի՝ 995։5=199։

Հերթականությամբ թվարկենք այդ թվերը՝

5x0+2=2
5x1+2=7

5×2+2=12

5×3+2=17

5×4+2=22

.

.

.

5×199+2=997

Այսինքն կունենանք 200  հատ այդպիսի թիվ։

Մենուա Հարությունյան

